
శ్రీరామచంద్రుఁ డాశ్రితహితోదయుఁడు - వారిజబాంధవవంశవర్ధనుఁడు 

ప్రియములయం దెల్లఁ బ్రియ మైనయట్టి - ప్రియవాక్య మంజనాప్రియసుతుచేత 

బ్రియమున వినఁగోరి ప్రియసీత యునికి - ప్రియము రెట్టింపంగఁ బ్రీతితో ననియె. 

“హనుమంతుచేసిన యంతకార్యంబు - చనునె సేయంగ నిర్జరులకునైన? 

నరిది సత్వమున నీహనుమంతుఁ డొండె - కరువలి యొండె నగ్గరుడుండు నొండె 

వనధి దాఁటఁగఁ జాలువారలు గాక - మనమునఁ దలపోయ మఱి యెవ్వఁ డోపు? 

దేవగంధర్వదైతేయకిన్నరులు - భావించి చొరరాదు పగలును రేయు 

రాక్షసానీకవిరాజితబాహు - రక్షితమౌ లంక రమణమైఁ జొచ్చి 

ప్రాణంబుతోడనే బ్రతికి క్రమ్మఱను - ఏణాంకధరుడైన నెట్లు రానోపుఁ? 

గడుమోదమున బుద్ధకార్యంబు పతికి - వడిఁ జేయు నెవ్వఁడు వాఁ డుత్తముండు10 

ఏలినపతికార్య మెడ రైన యెడను - వాలూర నటు సేయువాఁడు మధ్యముఁడు, 

పలుమాఱు మూల్గుచుఁ బతి పంపుపనికి - దొలఁగఁ బాఱెడువాఁడు దుస్సేవకుండు, 

ఈమువ్వురందును నెక్కువ యైన - యామేటివాఁడు నై యఱ యింతలేక 

యనురాగమునఁ బెద్ద యైనకార్యంబు - ననుపమంబుగఁ జేసె ననిలనందనుఁడు 

కావునఁ బ్రత్యుపకార మీతనికి - నేవిధంబునఁ జేయ నే నేర్చువాఁడ? 

నాలింగనంబె నా యర్థ" మం చతని - నాలింగనము సేసె నప్పు డవ్విభుఁడు 

ఈభంగి మెచ్చిన నినసూతి వినఁగ - నాభవ్యుఁ డనియె నాయాంజనేయునకు 

“ననిలతనూజ! నీ వంబుధి దాఁటి - జనకజఁ గని రాఁగ సంతోష మొదవె; 

నిట నాకుఁ బొడమిన యీముదం బెల్ల - నిటమీఁద మఱి తుది యెట్టిదో కాని; 

యది యెట్టి దంటేని యగ్గలం బైన - యుదధి లంఘింపంగ నోపెడివెఱవు
20.

కపిసేన కెబ్భంగిఁ గలుగునో యనుచుఁ - గపినాథ! నామది గలఁగంగఁ జొచ్చె." 

నని పల్కి యటమీఁద నాస్యంబు వంచి - మనుజేశుఁ డేమియు మఱి పల్కకున్న 

శ్రీరామదేవునిచిత్తంబుకలఁక - యారవిజుఁడు మాన్తు నని విచారించి 

"యిది యేమి దేవ! నీ వితరులభంగి - మదిలోన శోకంబు మాన వయ్యెదవు;

దాఁటరా దననేల? దాఁటెద నబ్ధి; - దాఁటి సువేలయు దాఁటి, యాలంక

